
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БААВГАЙ

	Баавгай ихтэй ой хөвчид орвол, урдаас нь баавгай өрсөлдөн дайрч ширхэг ч үс үлдээлгүй идчихдэг гэж зарим хүн боддог. Энэ бол тун буруу!

	Баавгай аливаа араатны адил ой хөвчид явахдаа тун болгоомжтой, соргог бөгөөд хүний үнэр авмагц л нүдэнд үзэгдэхгүй, сэм зугтаадаг амьтан юм.

	Надад нэг хүн баавгай ихтэй газрыг зааж өгч билээ. Энэ нь Пинегад цутгадаг Кода мөрний эх юм сан. Би баавгай агная гэж ер бодоо ч үгүй, түүнийг агнах цаг хугацаа ч биш байлаа. Ер нь баавгайг өвөл агнадаг бөгөөд намайг хавар эрт тэнд очиход баавгай ичээнээсээ гарчихсан байлаа.

	Үнэндээ, би ойн аль нэг цоорхойд идэш хайж яваа буюу голын эргээр загасчилж байгаа эсхүл амарч байгаа баавгайтай тааралдаж, сайн харах сан гэж үнэн голоос хүсэж билээ. Ой хөвчид юмыг яаж мэдэх вэ? гэж би буугаа үүрчихсэн, яг л ан амьтан шиг сэргэг соргог, их л болгоомжтой явлаа. Халуун хэвтэр, шинэхэн мөр тааралдана, бас баавгайн үнэр үе үе ханхлах шиг болно... Гэлээ ч, энэ удаа хэчнээн эрж хайвч, баавгайтай тааралдсангүй. Бүр гайхаш минь тасарч, буцах цаг ч боллоо. Тэгээд би хүнс ба завиа далдалж орхисон газар руугаа очиж явлаа. Гэв гэнэтхэн миний өмнө том гацуурын шилмүүс ганхан, өөрөө найгаж байгааг хараад, 

	«Ямар нэгэн араатан биш байгаа даа!» гэж дотроо бодож билээ.

	Би юм хумаа авч, завиндаа сууж, сэлүүрдэн явлаа. Миний завиа орхисон газрын яг эсрэг, өндөр, эгцхэн эрэг дээр жижигхэн байшинд нэг олзворын анчин амьдардаг. Энэ анчин завиндаа сууж, Кода мөрнийг уруудангаа намайг хөөж, замын хүн болгон зогсдог байшинд буугаад байхад минь гүйцэж ирэв.

	Нэг хоёрхон цагийн өмнөхөн юм санжээ. Миний завиндаа очсон газрын чанх урдах тайгаас нэг баавгай гарч ирэхийг сайн харсан тухай анчин ярьж эхэллээ. Энэ нь огт салхигүй байхад гацуурын шилмүүс найгасныг өөрийн эрхгүй санагдууллаа.

	Баавгайд чимээ авхуулсандаа сэтгэл минь их л гонсойж билээ. Бас тэр баавгай миний нүдийг хуураад зогсоогүй, надаар даажин тохуу хийсэн тухай тэр анчин бас ярив.

	Баавгай надаас зугтан яльгүй зайлсхийж, сөөг гачуурын ард нуугдан, хойд хөл дээрээ зогсож, ойгоос миний гарсан, завиндаа сууж сэлснийг хүртэл тохуурхан ажиглажээ. Бас намайг далд ормогц, модонд авирч, Кода мөрнөөр уруудсаныг минь их л удаан даажигнан харжээ.

	Баавгай харж хачин удсан, би түүнийг ажиглаж бүр залхаад, цайгаа уухаар гэртээ орсон юм гэж анчин надад хэлж билээ.

	Харах гээд харагдаж, баавгайн элэг доог болсон минь нэг л эвгүй байлаа. Мөн ой хөвчид буу зэвсэггүй л явбал, ойн араатан барьж ширхэг ч үс үлдээхгүй иддэг гэж ам мэдэн бурдаг, бас хүүхэд шуухдаа ойн амьтнаар айлгаж сүрдүүлдэг зарим хүмүүсийг санахад бүр ч эвгүй байлаа.

	 

	
НУГАСНЫ ДЭГДЭЭХЭЙНҮҮД БА ХҮҮХДҮҮД

	Өчүүхэн зэрлэг ажир нугас ойгоос хэдэн дэгдээхийгээ дагуулан тосгоныг тойрон гарч, нууртаа очиж, эрх дураараа байхаар бүр шийджээ. Хавар, энэ нуур хол хол салаалан хальсан тул үүр барих аятай баттай газар нь нуураас гурван мод хиртэй газар, намаг бүхий ойн дов сондуул байжээ. Харин одоо ус татарсан тул нуур хүртэл гурван мод газар аялах хэрэгтэй болжээ.

	Харцага, үнэг, хүний нүдэнд ил газар эх нь дэгдээхэйнүүдээ хоромхон зуур ч хараанаасаа салгалгүй дагаж явжээ. Дархны газрын ойролцоо, зам давах гарам дээр эх нь тэдгээрийг урагш нь зөнд нь тавьжээ. Яг л энэ үед тэдгээрийг хүүхдүүд харчхаад гүйлдэн ирж, малгайгаа шидлэн, дэгдээхийг углаж барихад эх нь хошуугаа ангайлган тэдний хойноос сандчин гүйх буюу тал бүхэн тийш үүлгэрдэн бачимдаж, ойр зуур эргэлдэн ниснэ. Хүүхдүүд дэгдээхэйнүүдийн нэгэн адил эхийг нь барихаар цуглаж байхад нь би очлоо.

	— Та нар энэ дэгдээхэйгээр яах нь вэ? гэж хүүхдүүдээс ширүүхэн шиг нухацтай асуулаа. Тэд хулчийсан байдалтай, «тавина аа» гэж хариулахад нь

	— Даан ч яагаа вэ, та нар! Эднийг барих хэрэг юу байна? Одоо эх нь хаана байна? гэж их л уурлангуй асуулаа.

	— Тэр сууж байна гэж хүүхдүүд зэрэг зэрэг хариулав. Тэдний зааснаар харвал, үнэхээр тарианы талбайн нэгэн сондуул дээр бачимдан балмагдсанаас ам нь ангайсан өчүүхэн нугас байж ядан сууж байлаа.

	Хүүхдүүд, дуулж бай! Бүх дэгдээхийг аваачиж, эхэд нь өгцгөө! гэж тушаалаа.

	Тэд миний тушаалд сэтгэл нь хөдөлж баярласан бололтой, дэгдээхийг тавихаар сондуулын зүг гүйлдэн очиход нугас ойрхон займран нислээ. Харин дэгдээхийг тавимагц л эх нь энхрий алаг үрсээ хамгаалан, тэдэндээ өөрийнхөөрөө ямар нэгэн юм түргэн түргэн хэлж, овьёосны талбай дундуур гүйхэд араас нь таван хөөрхөн нугасхан дагаж гүйлдэнэ. Ийнхүү элэг бүтэн өнөр гэр бүл овьёосны талбай дундуур гүйн хотыг тойрч, нууртаа очих амаргүй аяллаа үргэлжлүүллээ.

	Би малгайгаа баяр хөөртэй авч, тэдгээрийн хойноос даллан, 

	— Алтан шар зам чинь өлзийтэй байх болтугай! гэж хашхирахад хүүхдүүд дооглонгуй инээлдэж байв.

	— Та нар юу болоод инээлдэв? гэж би хэлээд, тэр нуур хүрэхэд, тийм амархан гэж санаа юу?

	Малгайгаа шалавхан авцгаа! «Баяртай!» гэж хашхирцгаа! гэв.

	Тэд, нугасхан барихдаа замын тоос шороо болгосон малгайнуудаа агаарт шидлэн, нугасханууд минь, баяртай! гэж зэрэг зэрэг хашхирч билээ.

	 

	
ЖУРКА

	Бид, барьсан залуухан тогоруугаа Журка гэж нэрлэлээ. Түүнд нэг мэлхий өгсөн чинь дороо залгичихлаа. Дахиад нэгийг өгөхөд бас л залгичихлаа. Тэгэхээр нь дараалан дахин гурвыг өгөхөд гүд гүд залгичхаад, бас өлөв долив хийж байлаа. Энэхэн зуур бидэнд даан ч мэлхий байгаагүй юм.

	— Тун сүрхий амьтан! гэж гэргий маань хэлээд, чухам хэдийг идэх бол? Арай арвыг идэхгүй байх аа? гэхэд нь би, 

	— Арав ч юм болохгүй гэлээ.

	— Тэгвэл, хорийг яах бол?

	— Хорийг арай л юу бол доо... гэв.

	Далавчнаасаа тайруулсан тогоруу маань гэргий хаана явна тэнд л цуг явдаг боллоо. Үнээ саасан ч, Журка түүний хажууд, ногооны газар очсон ч бас л тэнд, мөн тариа ногоо, хамтралын ажил төрөлд явсан ч дандаа хамт, усанд очсон ч бас л цуг, сүүдэр мэт дагадаг боллоо. Гэргий маань ч түүнтэй бүр ижил дасал болж, Журка байхгүй бол үгүйлж, тэр үгүйгээр хаашаа ч явдаггүй болж билээ. Хэрэв Журкагаа харагдахгүй л бол зөвхөн «Фру-фруу» гэж дуугарна. Тэгэхэд Журка нь гүйсээр л ирдэг юм. Тийм л сүрхий ухаантай амьтан даа!

	Өдөр хоног өнгөрөх бүр Журка бидэнтэй элэг нэгтэй болж тайруулсан жигүүр нь ургасаар л байв.

	Гэргий нэг удаа намаг руу усанд явахад Журка дагаад л явж харагдлаа. Худгийн дэргэдээс нэг жижиг мэлхий Журкагаас айж, цүнхэл рүү дэвхрэхэд, Журка ч араас нь ухасхийн, эргээс биеэ татаж авч чадсангүй, гүн ус руу орчихжээ. Журка далавчаа хэдэнтээ дэвж савчаад л гэв гэнэт нисээд явчихжээ. Гэргий ч хойноос нь дуу алдан, гараа хэчнээн дэвж савчивч, өчүүхэн ч дээш хөөрсөнгүй гэнэ. Тэгэхээр нь

	«Ямар их уй гамшиг вэ? гэж уйлан хайлан, учир зүггүй хашхирахад бид сонсож, худаг руу санд мэнд гүйлдэн ирлээ.

	Харвал Журка нэлээд холхон намгийн тэг дунд сууж байв.

	«Фру-фруу!» гэж намайг хашхирахад мөн хүүхдүүд дагалдан «Фру-фруу» гэж хашхиралдав.

	Хэчнээн ухаантай гэж санана! Тэр бидний «Фру-фруу» гэхийг сонсонгуут л, жигүүрээ савчин дэвсээр, нисэн ирлээ. Гэргий маань ёстой нэг магнай хагарам баяр хөөр болж, шалавхан явж, мэлхий авчрахыг хүүхдүүдэд тушааж байлаа. Энэ жилийн мэлхийн их гэж тамтаггүй. Хүүхдүүд ч яах ийхийн зуургүй хоёр малгай дүүрэн мэлхий авчирлаа. Ингээд л Журка маань өгсөн мэлхийг нь залгиж гарлаа. Хүүхдүүд ч тоолж гарчээ. Тавыг залгилаа, арвыг залгилаа, хорийг, гучийг залгичихлаа гэлцэнэ. Энэ удаа Журка 43 мэлхийг зооглочиход, хүүхдүүд их л гайхаж гэнэ.

	 

	
ЖИРХ

	Цоохор буга яагаад цагаан цагаан толботой байдгийг гадарлахад төвөггүй билээ. Алс дорнодод байхдаа би нэг удаа ойн жимээр анир чимээ гаргалгүй явж байгаад огт санаандгүй зогсчихсон минь хярж хэвтсэн бололтой, сүрэг бугын дэргэд таарчихсан байж билээ. Үнэхээр, өтгөн шигүү, өргөн далбагар навч мөчиртэй моддын доор, сахлаг өндөр өвс ногооны дотроос хэн ч олж харахгүй гэж тэд бат итгэсэн бололтой. Бугын хачиг бяцхан илийг айхавтар хазахад, тэр татганаж, өвс ногоо ганхуулахад би түүнийг болоод бусдыг нь олж хараад бас яагаад буга толботой болдгийг ухаарч мэдлээ. Тэр нарлаг сайхан өдөр, ой хөвчийн өвс ногоон дээр буга, марлынхтай адил төстэй нарны толбууд туссан тул хярж нуугдахад тун зохистой ажээ.

	Буга яагаад сүүлийнхээ ойролцоо хормогч шиг том цагаан дугуйтай байдгийг ухаарч эс чадлаа. Харин буга айн сандарч, дүүлэн зугтах бүр тэр хормогч нь улам өргөн, нэн тод болдог юм. Бугад хормогч ямар хэрэгтэй юм бэ? Би энэ тухай бодож бодож ийнхүү тааж билээ.

	Бид хэдэн зэрлэг буга согоо барьж, тэдгээрийг хашаа хоргонд шош, эрдэнэ шишээр тэжээдэг байв. Дүн өвөл, ой хөвчөөс өл хоол залгахад нэн бэрх болмогц л буга согоо маань биднийхээ бэлтгэсэн хамгийн дуртай, хамгийн амттай, бэлэн зэлэн тэжээлээ хашаа хоргондоо иддэг байв. Тэд сүүл сүүлдээ дасаж, шуудайтай шош, эрдэнэ шиш хармагц л гүйлдэн, тэвшнийхээ дэргэд очиж, өлөв долив хийн хөшилдөнө. Байдаг хошуугаа шумбуулж, хам хум идэхэд нь тэвшнээс шош, эрдэнэ шиш хальж, газар ойчно. Тагтаа хэдийнээ харчихсан, нисэн ирж, бугын хөлд гишгүүлэн алдан, унасан үрийг дунхалзан түүнэ. Бас ойчсон шошийг цуглуулахаар жирхүүд гүйлдэн ирэх ба эдгээр нь хэрэмтэй төстэй атал судалтай, хөөрхөн амьтан юм. Ялихгүй юмнаас толбот бугын айж тэвдэхийг хэлэхэд бэрх. Ялангуяа хангай дэлхийн гоо үзэсгэлэн болсон манай Хуа-луу согоо бүр ч гоц аймхай бөгөөд тэвдүү.

	Нэг удаа тэр бусадтайгаа зэрэгцэн шош идэж байв. Мөн жирх, тагтаанууд бугын хөлд гишгүүлж алдан, унасан шошийг түүж идэж байлаа. Хуа-луу жирхийн сахлаг сүүлэн дээр санаандгүй таарч гишгэчхээд, жирх хариуд нь түүний хөлийг зуулаа. Хуа-луу дагжин чичирснээ, доош харж, жирхийг ямар нэгэн аймшигтай амьтан гэж санасан бололтой, ухасхийн дүүллээ. Бусад нь ч хойноос нь пир хийхэд хашаа хорго ч дэлбэ үсэрлээ. Энэ жирх тэр доороо л ойчиход, айж мэгдсэн Хуа-луу, араасаа өчүүхэн жирх биш, харин аварга том жирх элдэн хөөж байна гэж санан, хар хурдаараа зугтсаар л байв. Бусад буга нь ч түүнийг өөрийнхөөрөө ойлгон, хойноос нь жирийсээр л байлаа. Буга согоотой ижил дасал болсон Тайга гэдэг герман нохой, хэрэв бидэнд байгаагүй сэн бол буга согоогоо алдаж, хайран хүч хөдөлмөр маань талаар өнгөрөх байлаа. Бид тэдгээрийн хойноос Тайга нохойгоо тавьсан чинь тэд нохойг нөгөө л аварга том араатан жирх элдэж явна гэж бас санаанд, улам ч сандран, ухаан жолоогүй хурдалж гарлаа. 

	Ихэнх зэрлэг амьтан, хэрэв хөөгдөж зугтвал дугуйрч давхисаар, анх зугтсан газраа буцаад ирдэг жамтай билээ. Хашир догь анчин нохойгоороо туулайг хөөлгөчхөөд, анх байсан газрын ойролцоо нь суурьдахад, туулай яг л эгж ирдэг юм. Мөн хөөгдсөн буга согоо ч ялгаагүй, давхиж эцэст нь идээшилж дассан, нөмөр дулаан газартаа эгж ирнэ. Тэгээд ч тэр үү, ямар ч болов, ухаалаг Тайга маань буга согоогоо авчирсан билээ. Би цагаан хормогчийн тухай ярьж байснаа золтой л мартчихсангүй, эгж саналаа. Хуа-луу айж сандран, хашаа дээгүүр дүүлж байхад цагаан хормогч нь улам өргөн, улам ч тод болж, бут сөөгийн дундуур жирийн холдоход зөвхөн цагаан хормогч нь цухалзан, цагаан толбо мэт үзэгдэнэ. Түүний араас бусад буга бас л нэг нэгнийхээ цагаан толбыг дам дам харан хурдалсаар байв. Ийнхүү би цагаан хормогч, толбот бугад ямар их хэрэгтэйг анх ухаарч билээ. Хөвч тайгад зөвхөн жирх биш, бас чоно ирвэс, бар ч бий. Аль нэг буга дайснаа харвал, огил харайн цагаан хормогчоо харуулж, нөгөөгөө, нөгөө нь дараачийгаа авран, бүгдээрээ зугтаж, осол аюулгүй газар очдог ажээ.

	 

	
ЗАРАА

	Би горхины эргээр алхаж явангаа бутны хажууханд нэгэн зараа байгааг олж харлаа. Тэр ч бас намайг харж амжсан бололтой, хуяглан, туг таг хийлгэх нь холхон яваа цохио орсон тэрэгтэй адил ажээ. Би зарааны биед гутлынхаа хоншоорыг хүргэвэл, тэр их л сүртэй шуухинан, өргөсөөрөө гутал руу минь шивж гарлаа.

	— Аа, чи бас надтай үзэлцэх санаатай юу, тэг ээ тэг гээд, гутлынхаа хоншоороор өлгөж горхи руу шидчихлээ.

	Зараа усанд унангуут л хуяг дуулгаа тайлж, эргийн зүг сэлж гарах нь эгдүүтэй бөгөөд нуруугаараа өргөстэй л гэхгүй бол яг л гахайн торой ажээ. Би зарааг мөчрөөр өнхрүүлэн, малгайдаа хийгээд, гэртээ олзуурхан аваачлаа.

	Учир нь хулганыг зараа барьж иддэг гэж би сонссон юм. Ойрдоо манай гэрт хулгана давхилдаад байх болсон, түүнээс барьж зооглочхоод л, гэр сахиж сууг гэж бодсон юм.

	Би өргөст бөөмхнөө шалны дунд тавьчхаад, юм бичиж суух зуур нүднийхээ булангаар түүнийг ажиж байлаа. Зараа маань хөдлөхгүй удаан байж чадсангүй, нам жим болмогц, хуяг дуулгаа тайлж, эргэн тойрон харснаа, орох орон хайж, ийш тийшээ тунтганан явсаар, эцсийн эцэст орны хөндийг сонгосон бололтой, тэнд орчхоод, чимээгүй боллоо.

	Бүрэнхий болмогц, чийдэнгээ асаавал, за, одоо боллоо гэсэн шиг, зараа маань орон дороос гараад ирлээ. Асаасан дэнлүүг ой хөвчийн дэнлүү болсон сар гэж боджээ. Ер нь зараа сар хөөрөхөөр ойн цоорхойд гүйлдэх тун дуртай амьтан. Тэгээд ч ойн цоорхой гэж тасалгаа дотуур гүйх нь өхөөрдмөөр.

	Би тамхиа баагиулан татахад утаа нь «сарны» орчим үүл болон дэгдлээ. Сар гийж, үүл нүүж, миний хоёр хөл мод шиг болгож, үнэхээр ой хөвчид байгаа юм шиг болсонд зараа ихэд таашааж, хөлийн хоорондуур өлөв, өлөв гүйн, хааяа гутлын зулгийг маажилж, үнэрлэн шиншилнэ.

	Уншсан сониноо шалан дээр унагасан боловч түүнийг авалгүй, орондоо орж унтлаа.

	Би тун сэргэг унтдаг. Тасалгаандаа шар шур хийх чимээ сонсмогц чүдэнз зурж, лаа асаагаад харвал орон доогуур зараа бүртгэнэн байв. Ширээний дэргэд унагасан сонин шалны тэг дунд хэвтэж байлаа. Би лаагаа ч унтраасангүй, «Энэ сонин зараанд ямар хэрэгтэй юм бэ?» гэсэн бодолд автагдан, нойр минь ч хулжлаа. Төдий л удсангүй мань гийчин орон дороос гарч, шууд л сонин дээр ирлээ. Түүний дэргэд хэдэнтээ хөрвөж, шар шур хийлгэсээр эв гүвийг нь олж, өргөсөндөө углан өмсөж, булан руу зөөж гарлаа.

	Сониныг ой хөвчид ойчсон хуурай навч гэж түүнийг зөөн, үүр засаж байгааг би сая ухаарлаа. Үнэхээр, удаж төдөнгүй сониныг хуйлан зүйсээр нэг сайхан үүрийг засчихлаа. Зараа энэ ярвигтай ажлаа дуусган, үүрнээсээ гарч, саран чийдэнгээ ажиглан, орны эсрэг талд их л модгор зогсоно.

	Би бас л үүл дэгдээж өгөөд, 

	— Одоо чамд өөр юу хэрэгтэй вэ? гэж асуухад, зараа надаас ер айж эмээсэнгүй.

	— Ам чинь цангасан байх? гээд босвол тэр огт зугтсангүй.

	Би таваг авч шалан дээр тавиад, устай хувин авчирч, усыг хувин, таваг хоёрт сэлгүүлэн горхи хоржигнох мэт хийж.

	— За, нааш ир, ус уу! Би чамд сар мандуулан, үүл дэгдээж, бас нуур тогтоож өглөө, чи хараач! гэв.

	Тэр наашлах шиг болохоор, би нуураа бага багаар дөхүүлж эхэллээ. Тэр ч наашилсаар, би ч дөхүүлсээр, бүр ойртож, 

	— За, одоо уу! гэлээ, 

	Тэр уух гэж чал чул хийлгэнэ. Би гараараа өргөсөн дээгүүр нь зөөлхөн илж, 

	— Чи тун өчүүхэн, тун ч сайн амьтан гэж өхөөрдөж билээ.

	Зарааг ууж ханамагц, 

	— За одоо унт! гэж хэлээд, лаагаа унтрааж, би ч хэвтлээ. Хэчнээн цаг нойрссоныг бүү мэд, чагнавал тасалгаанд минь дахиад л бөөн ажил өрнөсөн бололтой.

	— За, чи юугаа хийгээд байна даа! гэж лаагаа асааж харвал, зараа тасалгаа дундуур өргөсөндөө алимтай таварч явлаа. Буланд байсан алимтай шуудай унаж, энд тэндгүй алим бөндийнө.

	Зараа алимын дэргэд тулж очингоо хөрвөөж, өргөсөндөө шигтгэчхээд, үүрэндээ сэхээ самбаагүй зөөж буулган, ёстой л нэг буянаа эдэлж байлаа.

	Зараа манайд тух тохитой амьдарч, би хоол ундаа идэж уухдаа дийзэнд нь сүү хийвэл уучхаад, боов шоов өгвөл идчихээд байх болсон юм.

	 

	
ЦАСАН ДООРХ ШУВУУД

	Цас хөх ногтрууг даарах өлсөх хоёроос авардаг юм. Цасан доор нөмөр дулаан, мөн цас нь модноос янз бүрийн үрхэнтэй цуг газар ойчиж, хоол хүнс нь болдог. Хөх ногтруу цасан доор үр эрж хайх, гуйж зорчих ором гарам, дээрээсээ агаар орох салхивчтай байдаг. 

	Ой модонд цанаар гулгаж явахад хааяа өчүүхэн толгой цухас хийгээд л алга болчихдог. Энэ бол хөх ногтруу.

	Цас хөх ногтруунд үнэндээ хоёр биш, гурван аврал ачтай билээ. Цас түүнд нөмөр дулаан, хоол хүнс бас харцаганаас аврах нуувч нь болдог юм.

	Хур нь цасан доор хөх ногтруу шиг гүйж зорчих ором гарам байхгүй, харин хахир хүйтнээс далдлах нямбай бөгөөд аятайхан сууцтай. Сууц нь архандаа жорлонтой, урдхандаа толгойн дээхэн, агаар орох салхивчтай.

	Бор ятуу цасанд шурган хоргодох дургүй, харин тосгоны үтрэмд хоргодохоор нисэн оддог. Бор ятуу шөнө нь тосгоны үтрэмд оччихоод өглөө нь хооллож идээшсэн газраа эгж ирдэг юм. Миний бодоход, бор ятуу нь аминдаа арчаагүй, мулгуу, бас онгон зэрлэг чанараа алдсан шувуу юм. Харцага, бор ятууны нисэлтийг бүр анддаггүй бөгөөд нисэхээр завдаж байхад нь тэр хэдий нь ирчихсэн, модон дээр отон хүлээж байдаг.

	Би хурыг бор ятуунаас хавьгүй ухаантай гэж боддог. Ойд ийм нэгэн явдал болсон юм. Би цанаар гулгаж явлаа. Өдөр цэлмэг, бас ч яггүй хүйтэн байлаа. Миний өмнө гэнэт ойн том цоорхой мэлтийж, өндөр хусан дээр хур шувуу нахиа түүж байв.

	Би их л шохоорхон тэднийг харж байтал нүд ирмэх зуур бүх хур доош үсрэн, хусан доорх цасанд шурган шурган орчихлоо. Энэхэн агшинд харцага үзэгдэн, хурын шургасан тэрхүү газарт шумбан дайрлаа. Харин тэгээд хурын яг л дээгүүр нь явахаас биш, хөлөөрөө малтаад л барьчих сөгөө түүнд даан ч алга байв. «Дороо хур байгааг мэдээд л тэр горьдон явсаар байлаа. Харцаганы ухаан их, гэхдээ цасыг савраараа хоёрхон ямх хиртэй малтчих тийм л ухаан сөгөө байхгүй юм» гэж бодлоо.

	Тэр мөн л явсаар байв. Би хурд тус болохыг хичээж, харцага руу мярааж эхэллээ. Цас ч зөөлхөн, цана ч хөвөх мэт, би ойн цоорхойг бут сөөгийн архнаар тойрон гарах гэтэл арцны бутанд тогтсон хунгарт толгойгоо бараг далд ортол зоогдчихлоо. Түүнээс би дуу шуу болж, чадан ядан гарч байгаа болохоор «харцага үүнийг сонсож мэдээд нисчихсэн» гэж бат санасан юм. Гарч ирээд харцаганы тухай огт бодсонгүй явж байтал харин харцага миний яг өмнөхөн хурын толгой дээгүүр явж байв. Намайг буудахад тэр нам ойчлоо. Хур харцаганаас айж бажгадсан мөртөө буун дууг огт тоосонгүй. Би цанаа шар шур хийлгэн тэдэнд тулж очиход цасан доороос нэг нэгээрээ гарч, сүн сүн нисэх нь үзээгүй хүнд сүрдэн, зүрх хагармаар ажээ.

	Ой модонд энэ тэрийг ажиглан сэтгэл их л таатай байв. Харин би харцаганы хэчнээн ухаантайг бишрэхийн хамт дээрх тохиолдолд түүний хэчнээн тэнэгийг гайхаж билээ. Гэвч бор ятууг бүхнээс тэнэг гэж би боддог. Бор ятуу үтрэмд хүмүүсийн дунд хэт эрх танхил байснаас түүнд хур шиг нүд ирмэх зуур цасан дороо нуугдаж, харцаганаас зөвхөн толгойгоо цасанд далдлаад сүүлээ ив илхэн орхичихдог.

	Харцага түүний сүүлнээс шүүрэн, суга татан гаргаад, доор нь эд бад хийчихдэг юм.

	 

	
ОЙН ЭМЧ

	Бид хавар ой модонд явах зуур, хонгилд оршдог ууль, тоншуул зэрэг шувууны амьдралыг сонирхон ажигладаг байв. Бас бидний анхаарлыг гойд татсан нэгэн гоц Сонин

	улиас байдаг бөгөөд яг тэр орчим гэв гэнэтхэн хөрөөн дуу хадаж эхэллээ. Уг нь шилний заводод хуурай модоор түлээ бэлтгэнэ гэж хүн ярьж байхыг сонссон юм. Бид нөгөө гоц улиасандаа сэтгэл их зовж, хөрөөний дуун зүг шамдан очсон боловч нэгэнт хоцорчээ. Улиас газар хэвтэж, хожуулыг нь тойрон гацуурын хоосон, олон боргоцой хөвсийж байлаа. Тоншуул өвлийн туршид энэхүү улиасанд боргоцойг цуглуулж, зөөж хальсалж, түүгээр хоёр гишүүний хооронд засварын газраа суурилан барьж, улиасыг тоншин цоолсон юм. Хожуулын дэргэд, хяргасан улиас дээрээ хоёр залуу тухтайхан амарч суулаа. Энэ хоёрыг харвал мод бэлтгэх ажлыг шинэ тутам хийж байгаа нь илэрхий байв.

	— Яасан сүрхий дүрсгүй хоёр вэ? гэж бид зэрэг зэрэг хэлээд, хөрөөдсөн улиасыг заан, зөвхөн хуурай мод бэлтгэсээр байтал та хоёр яаж байгаа нь энэ вэ? гэж асуувал, тэр хоёр, 

	— Тоншуул цоолж цоолж орхисныг хараад л хөрөөдчихсөн юм, тэртэй тэргүй өөрөө ойчих юм чинь гэж хариулав. Бүгдээрээ тэрхүү модыг сонирхон ажиглавал, тэр нь цэл залуухан бөгөөд зөвхөн уртаараа метр хиртэй хэсэгхэн газар их бие нь хорхойд идэгджээ. Бодвол, тоншуул уул улиасыг яг л эмч шиг чагнаж хошуугаараа тоншин хорхой идэж хөндийлснийг мэджээ. Тэгээд тоншуул хорхойг нь олж, улиасыг аврах төвөгтэй мэс заслаа эхэлж, хоёр, гурав, дөрөв цоолжээ. Харахад энэ улиасны нарийн хэсэг нь даралттай гуурсан бишгүүр хөгжимтэй тун их төстэй ажээ. «Мэс засалч» долоон удаа цоолжээ. Зөвхөн найм дахь дээрээ хорхойг олж, суга татан, улиасыг аварчээ. Бид музейд энэхүү хэсгийг гоц сонин үзмэр болгохоор тайрч авлаа.

	— Та хоёр хараач!

	— Тоншуул бол ойн эмч, тэр энэ улиасыг аварчээ. Тэр нь ч эдгэрэн амьдарч байжээ. Харин та хоёр хяргачихсан байх, мөн ч таарч дээ гэж бид хэлэв.

	Тэр хоёр ч мэл гайхан, цэл хөхөрлөө.

	 

	
АЛТАН НУГА

	Багваахай цэцэг дэлгэрэхэд ах бид хоёр түүгээр үргэлж эрхэлж тоглоно. Ажил төрөл, аль нэгэн юманд явахдаа ах маань урдаа, би ар өсгийд нь явдаг байлаа.

	«Серёжа!» гэж би зориуд түүнийг хэрэг болгон дуудаж, эргэж харахад нь яг нүүр рүү нь багваахай цэцгийн үрхнийг үлээнэ. Тэр үүнээс ихэд болгоомжлох ба намайг алмайрч явбал, мөн үлээж сандраана. Зөвхөн, нэг нэгэндээ зугаа тохуу болгож, энэ сонин биш цэцгийг тастаж хаядаг байв. Харин надад нэгэн нээлт хийх завшаан санамсаргүй тохиолдож билээ.

	Би тосгонд амьдарч байв. Олон багваахай цэцэг дэлгэрэхэд манай цонхны өмнөх нуга алт шиг шаргалтана. Энэ нь үнэхээр үзэсгэлэнтэй бөгөөд хүн бүхэн ам амандаа: «Ямар сайхан юм бэ! Ёстой алтан нуга» гэлцэнэ. Би нэг удаа эрт босож, загасанд явахдаа ажиглавал, нуга алт шиг биш харин ногоон байв. Үдийн хирд би гэртээ буцаж ирэхэд нуга бас л алт шиг болчихжээ. Би ажиглаж эхэллээ. Нуга орой

	19 хон дахиад л ногоон болчихлоо. Тэгэхээр нь би явж, нэгэн багваахай цэцгийг олж, сайн үзвэл, дэлбээгээ хумьсан байв. Энэ нь алган талаасаа хуруугаа харвал цагаан, хэрэв атгачихвал цагаан нь халхлагдахтай үнэхээр адил бөгөөд өглөө нар мандахад багваахай цэцэг алгаа дэлгэж, тийнхүү нуга алт шиг харагддагийг би сая мэдэж авлаа. Үүнээс хойш багваахай цэцэг бидний хамгийн сонин сайхан цэцгийн нэг нь болсон юм. Яагаад гэвэл багваахай цэцэг хүүхэд бидэнтэй зэрэг нойрсож, мөн хүүхэд бидэнтэй зэрэг босдог юм.

	 

	
ГИЛИЙН ХАТАГТАЙ

	Эм тахиа аюул заналаас дэгдээхийгээ хамгаалан дайрахдаа арслан барсаас ч сүртэй, юунд ч дийлдэшгүй байдаг. Араатан чонотой ана муна тулалдан дийлдэг, лут том Трубач нохой, энгийн нэг эм тахиаг зүгээр л амаа ангайлгаад л хамхиж, зүйл дуусгахын оронд харин түүнийг хармагц айж, сүүлээ хавчин, хорго руу санд мэнд гүйдэг юм.

	Ер нь бид өндөг дарагч хар тахианы алаг үрсээ хамгаалах асар их хайр халамж, эвэр хошууны нь сүр хүчийг ихэд биширдэг. Хавар бүр, бид түүгээр зэрлэг нугасны өндөгнүүдийг даруулах ба тэр бойжуулан торниулж өгдөг байв. Энэ жил бидний хайхрамж болгоомжгүйгээс болж нугасан ангаахайнууд нь хүйтэн шүүдэрт арай эрт явснаас хүйс нь норж, нэгээс бусад нь үхсэн юм.

	Гилийн Хатагтай маань энэ жил ерийн байдгаасаа хэдэн арав дахин уур омогтой болсон нь бид бүхэнд гайхаш төрүүлж байлаа.

	Үүнийг хэрхэн ойлгох вэ? Эм тахиа дэгдээхийгээ нугасны дэгдээхэй болгон хувирчхаад байна гэж гуних тийм ухаан сөгөө түүнд байхгүй нь мэдээж билээ. Эм тахиа өндгийг ажиж харах ч үгүй, өөрийн эрхгүй даран ангаахай, мөн асран торниулсаар дэгдээхэй болгож, дайснаас хамгаалан, ёстой л шувууны зэрэгт хүргэхдээ «Эдгээр маань тахианы дэгдээхэй мөн байгаа даа» гэж эргэлзэн харчих, тийм зав ч түүнд олддоггүй юм.

	Энэ хавар Гилийн Хатагтайн уур хилэн нь мэхлэгдсэнээс биш, харин нугасан дэгдээхэйнүүд нь үхсэнээс ялангуяа ганц нугасан дэгдээхэйнхээ төлөө амь тавин зовдгоос болсон юм. Энэ нь ганц хүүхэдтэй хүн түүнийхээ төлөө хэчнээн их санаа тавьж байдгийг өөрийн эрхгүй санагдуулж билээ.

	Өрөвдмөөр Турлаагхан манайд байж билээ.

	Тэр бэртсэн далавчтай, чадан ядан, манай ногооны газар ирж, энэ хорвоо ертөнц дээр нисэн одох далавчгүй амьдрахын түмэн гамшгийг амсаж, хүнтэй идээшиж, «Турлаагхан» гэж дуудахад хүрч ирдэг болсон юм. Намайг байхгүйд Гилийн Хатагтай түүнийг дэгдээхийгээ барьсан гэж хий хардан, ногооны газраас хажиглан хөөснөөс хойш тэр минь дахин огт үзэгдээгүй юм. Хөөрхий Турлаагхан минь яасан бол доо!

	Одоо нас нь ахиж байгаа, анч, ноомой Лада нохой хаалгаар дандаа шагайж, эм тахиаг харуулдан, түүнээс амиа хоохойлох газрыг сонгож ядан байдаг сан. Харин чонотой тулалддаг Трубач нохой нүдэндээ итгэж, бүхнээс аюултай нөгөө хар тахиа ойр хавь, чухам хаа байна? Орох гарах зам чөлөөтэй байна уу, үгүй юу? гэдгийг харахын оронд хулчийн хоргоноосоо цухуйх ч үгүй хэвтэнэ. «Үнэндээ, зөвхөн ноход ч биш, би өөрөө ч түүнээс эмээн сандардаг байлаа. Нэг өдөр зургаан сартай Травка гөлгөө зугаацуулахаар гэрээсээ хөтөлж, будаа хатаах байрыг тойрвол нугасны дэгдээхэй яг л урьд минь зогсож байсан ба дэргэд нь эм тахиа ч байсангүй. Гэтэл, гэнэтхэн сэтгэл сэрдхийн, зүрх пал хийж, нүдэнд минь Травкийн атаархам сайхан нүдийг нөгөө гайхал тахиа цөм тогших гэж байгаа нь харагдахад, өөрийн эрхгүй зугтаж билээ. Ийнхүү айн, санд мэнд зугтаж, Гилийн Хатагтайгаас гөлгөө аварсандаа хожим нь санаандгүй их баярласан юм.

	Өнгөрсөн зун нэгэн жигтэй сонин явдал энэ догшин ширүүн эм тахиатай холбогдож гарсан юм. Тэр үед манай эндхийнхэн бүрэг сүүмэг гэгээтэй, сэрүүхэн шөнө нугад өвс хадаж байлаа. Би Трубач нохойгоороо ой модонд үнэг, туулай хөөлгөж, биеийн чилээг нь гаргах гэж хөтөлж явав. Тэгээд шигүүхэн гацуур ойд хоёр жимийн уулзвар дээр очиж, түүнийг сул тавилаа. Тэр ч бут сөөг рүү давхин ороод, бага бор туулайг үргээн, түүнийг ногоон жимээр сүртэй хуцан элдэж гарлаа. Туулай агнах хориотой цаг тул би буугүй явсан юм. Ан хөөсөн нохойн боргох хуцах дуун үнэндээ анчин хүний зориг хийморийг сэргээсэн уянга аяс байдаг тул би хэдэн цаг ч хамаагүй сонсмоор байлаа. «Гэвч хөөсөн мөрөө тосгоны ойр орчим очоод алдсан бололтой, хуцах нь гэв гэнэтхэн зогсчихлоо. Удсан ч үгүй, Трубач их л гутарч, сүүлээ унжуулчихсан, бас зооны содон алаг толбо нь цус болчихсон нэг л хачин ирж билээ» Талд гоочлох хонь мал байсан цагт чоно нохойд халддаггүйг хүн бүхэн андахгүй. Хэрэв Трубач чонотой тулалдаагүй нь үнэн бол яагаад цус болчихсон хачин царай алдчихсан ирдэг билээ?» Гэнэтхэн надад хачин бодол төрж билээ. Хаа саагүй байдаг бор туулайнуудын дотроос, очиж очиж энэ ертөнц дээр нохойноос зугтах нь үнэхээр шившиг гэж үзсэн, ёстой нэг хатан зоригтой гагц туулай тодорсон байна гэж аргагүй бодлоо. Тэр бор туулай «Муу явахаар, сайн үх» гэж бодоод, зог тусан хойд өсгий дээрээ эргэж Трубач руу дайрчээ. Аварга том нохой маань чанх урдаасаа нь бяцхан туулай улаан цайм довтлон дайрахыг гэнэтхэн хармагц, түүнээс айн балмагдаж, буцаад л ухаан жолоогүй зугтахдаа ширэнгэд нуруугаа шалбалж, цус гаргажээ. Ийнхүү нохойг минь бор туулай элдэж авчирсан байх гэж бодлоо.» Үнэхээр тийм явдал тохиолдсон уу? Үгүй! Ер нь хүнд тохиолдож болохоос биш, туулайд огт тохиолдохгүй.

	Трубачаас бор туулайн зугтсан тэрхүү ногоон жимээр би ойгоос нуга руу бууж явахдаа хадланчдыг харсан бөгөөд тэд элгээ хөштөл тас тас хөхрөлдөн ярилцах ба намайг хармагц зэрэг зэрэг дуудан даллаж яаруулах нь хөөрсөн сэтгэлээ бага ч болов, дарах гэсэн бололтой.

	— Хэрэг мандсан! нааш ир ир гэлцэнэ.

	— За, ямар хэрэг? гэвэл, 

	— Эх адаггүй хөхрөлдөнө. Тэдний ёстой хөх инээд нь хүрч, хачин сонин юм аа! мөн ч сонин юм аа гэлцэн ам амандаа шулганахад би гайхаж, дэмий л инээлээ. «Үнэндээ ийм л хэрэг гарчээ. Ойгоос бага туулай цойлон жимээр орж, тариа хатаах байр руу дэгдэхэд хойноос нь Трубач нохой дүүлэн элдэж гарчээ. Трубач цэлгэр талд тэдний ойролцоо том туулайг чармайж гүйцсэн ба харин бага туулайг төвөггүй гүйцэх байжээ. Ер нь бор туулай хөөгдвөл тосгоны ойролцоох сүрлэн овоо буюу тариа хатаах байр руу зугтаадаг юм. Трубач бор туулайг бараг гүйцэж, тариа хатаах байр руу эргэхэд нь барихаар амаа ангайхыг хадланчид сайн харжээ. Трубач амаа хамхин зуух гэтэл, тариа хатаах байраас том гэгч эм хар тахиа нисэн гарч, түүний нүд рүү улаан цайм дайрлаа. Трубач санд мэнд буцан зугтахад хэдий нь Гилийн Хатагтай зоон дээр нь гарч, эвэр хошууныхаа амтыг хэдэнтээ хүртээсэн ажээ.

	Ийм л инээдтэй явдал болж, ерийн нэг эм тахиа, хөөгч нохойн сод алаг зүсэн дээр улаан толбо тавьсан юм байжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

